
學堂歌
维基文库 � 免费全文 � CC BY-SA 4.0

學堂歌

作者：張之洞

凡學生整列入學時，放學時，整列移動時，出隊操演時，行步俱以歌為節，上六字緩讀，

每一字一步，此六字略一停頓，下七字急讀，七字共四步。

天地泰，日月光，聽我唱歌贊學堂。

聖天子，圖自強，除去興學無別方。

教體育，第一樁，衛生先使民強壯。

教德育，先蒙養，人人愛國民善良。

孝父母，尊君上，更須公德聯四方。

教智育，開愚氓，普通知識破天荒。

物理透，技藝長，方知謀生並保邦。

最尊貴，是太陽，行星地球繞其旁。

地球圓，微帶長，萬國人物生四方。

熱帶暑，寒帶涼，南北極下皆冰洋。

溫帶下，中華當，赤道二十三度強。

X-GORB Books | zh.wikisource.org | CC BY-SA 4.0 1 / 11



學堂歌

測經度，直線量，京都起算作中央。

三百六，全球詳，武昌偏西兩度強。

測緯度，橫線長，赤道南北定準望。

四十度，北京方，三十度半是武昌。

五大洲，非渺茫，地球東半亞洲廣。

歐西方，澳南方，美洲對我如反掌。

阿非洲，西南望，天氣毒熱地多荒。

中國圓，日本長，同在東亞地球上。

我大清，初發祥，南抵鴨綠北龍江。

奉吉黑，東北方，包在舜代幽州疆。

十九省，禹跡廣，從古文明最盛強。

內蒙古，六盟長，從前曾服漢與唐。

外蒙古，四汗王，元朝和林建牙帳。

西北數，是新疆，都護屬漢北庭唐。

指西南，是衛藏，國家設官佛坐床。

崑崙山，來脈長，轍跡曾見周穆王。

黃種古，白種強，黑蠢棕微紅種亡。

我黃種，偏東方，滿蒙漢人都一樣。

中國水，三大綱，黃河黑水揚子江。

淮通江，濟入黃，四瀆今只二瀆長。

中國山，兩幹強，南幹五嶺北太行。

數名山，五嶽望，四鎮亦載周職方。

中國海，東南方，奉直東蘇浙閩廣。

開口岸，入內港，四十餘處新通商。

辟中國，始三皇，皇帝堯舜垂衣裳。

洪水平，五倫講，黎民於變愚變良。

稼穡教，禮樂匡，夏忠商質周文章。

指南車，定方向，天下地圖司徒掌。

舌人官，譯寄象，書名文字達四方。

講化學，美土疆，天官地官冬官詳。

寓兵制，農隙講，士民射御人人強。

重路政，通旅商，道多茀草知陳亡。

最文明，此五樣，莫道聖王薄富強。

孔聖出，六經昌，三千弟子共學堂。

作春秋，振王綱，亂臣賊子敢猖狂。

兼文武，門人強，貢若冉樊存魯疆。

焚古書，聖道喪，愚害中國秦始皇。

文明世，漢最強，其次威力數李唐。

六朝弱，五代莽，中國教育久蕪荒。

宋一代，空談尚，重文輕武取滅亡。

元兵猛，歐洲降，因無教化不久長。

明一代，少聖王，專重科舉棄良將。

戮忠臣，任閹珰，天下無主歸李闖。

我大清，起遼陽，掃平流賊民歸向。

聖繼聖，德澤長，極盛尤推康熙皇。

薄賦稅，輕刑章，漢人一體為將相。

我慈聖，臨朝堂，中興盛業合同光。

平內寇，和萬邦，如此功德豈可忘。

切不可，信亂黨，亂黨推戴太平王。

毒天下，是洪楊，殺害同種如草莽。

贊髮賊，罵湘鄉，此人豈非病風狂。

說科學，須兼長，一日六鐘並不忙。

讀五經，誦勿忘，先講大義後精詳。

修身學，重倫常，孝弟愛眾尊師長。

歷史學，知已往，世界變遷弱變強。

地理學，先本鄉，由近及遠分方向。

中國外，有列強，勿學井蛙拘坳堂。

算數學，簡為上，比例代數捷非常。

八線表，不用想，能通幾何包九章。

博物學，窮天壤，衛生益智心開朗。

理化學，原質詳，配合製造通陰陽。

辨炭酸，分硫養，火藥全仗硝磺鏹。

電礦氣，力聲光，理化門門有專長。

圖畫學，摹物狀，先用毛筆後尺量。

政法學，治國方，後生淺學莫躁妄。

陸軍學，分兩堂，戰術計畫戒魯莽。

溝壘速，地形相，火器測準馬善養。

體操學，關衰旺，人人勝兵其國昌。

小學略，中學詳，外國語文習一樣。

高等學，通兩邦，師範須明教育方。

實業學，農工商，謀生有術國力強。

方言學，少勝長，專備交涉使四方。

大學內，分八項，專門經濟佐廟堂。

通儒院，精思想，新理著書勝列邦。

識字多，有理想，不入小學如聾盲。

小學成，知識亮，改業謀生並無妨。

學國文，文理暢，方解經史古文章。

學英文，用處廣，英國商務遍華洋。

學日文，近我邦，轉譯西書供採訪。

學法文，各國尚，條約公牘須磋商。

學德文，武備詳，專門字義皆確當。

學俄文，交界長，教習雖難也須講。

臘丁文，古義藏，隨意學習不勉強。

說鄉賢，知趨向，願學孔道楚陳良。

不愛錢，叔敖相，賢子負薪無宦囊。

不愛官，子文尚，仕已無慍忠名揚。

讀書多，左倚相，能道訓典宗先王。

申包胥，忠勇將，乞師恢復楚家邦。

屈靈均，志行芳，忠言力諫楚懷王。

說名宦，知宗仰，湖北宦跡多忠良。

漢諸葛，扶漢皇，聯孫破曹定荊襄。

晉陶侃，惜時光，登舟起義復建康。

宋岳飛，封鄂王，精忠刺字保宋皇。

至我朝，胡益陽，愛民禮士選良將。

東征本，在武昌，越境出師發賊亡。

東西境，貫長江，南北鐵路通兩洋。

湖北亂，擾四方，湖北治安天下強。

庚子年，拳匪狂，北省兵火三次殃。

湖北省，和約倡，長江人民享安康。

派賠款，搜索忙，各省分派民與商。

湖北省，免捐項，就將此款興學堂。

早興學，民盼望，各省開辦無定章。

湖北省，二百堂，武漢學生五千強。

派出洋，學外邦，各省官費數不廣。

湖北省，采眾長，四百餘人東西洋。

我同學，生此方，切莫辜負好時光。

衛文公，守殘疆，訓農勸學是首倡。

既惠工，又通商，革車三百季年強。

越勾踐，把膽嘗，生聚教訓忙培養。

式怒蛙，士氣揚，六千君子破吳王。

燕昭王，國恥傷，黃金台上招賢良。

趙樂毅，來外邦，七十二城奪齊疆。

俄國強，彼得皇，親到荷蘭學船廠。

德國強，由畢相，人人當兵復故疆。

勝強敵，合聯邦，皆因小學人才昌。

日本強，由尊王，志士伊藤與西鄉。

三海島，雄東方，一國三萬小學堂。

波蘭滅，印度亡，猶太遺民散四方。

埃及國，古老邦，衰微文字多彫喪。

越與緬，出產旺，權利全被他人攘。

看諸國，並於強，只因不學無增長。

中國弱，恃舊邦，陳腐每被人譏謗。

守舊黨，老且尪，奉勸警覺醒睡鄉。

第一戒，拋菸槍，壯夫志氣皆銷亡。

少行動，多臥床，百歲光陰燈畔荒。

第二戒，纏足放，刖刑殘廢也相仿。

不耐勞，嬌惰養，生下子女不強壯。

第三戒，風水妄，不敢開山與通江。

美富多，五金礦，任他拋棄在山岡。

第四戒，惹禍殃，切莫鬧教起風浪。

青島澳，屬外邦，旅順廣灣教照樣。

拳匪亂，驚廟堂，賠九百兆本利長。

第五戒，鄙外洋，切莫自大學夜郎。

頑固見，須掃蕩，中國方可望發揚。

維新黨，多躁狂，奉勸少年須安詳。

自由字，莫誤講，法律範圍各國章。

民權字，莫狂妄，法主暴虐亂民張。

我倫理，莫逾蕩，外國愛親敬君王。

我聖教，莫拋荒，文明國粹保久長。

看日本，改西裝，孔教漢學最尊仰。

革命話，莫鴟張，悖逆之名不可當。

入外籍，莫炎涼，身後遺產歸公帑。

女平權，莫改常，外國議院無女妝。

叛逆報，莫受誑，此輩甘作會匪黨。

哥老會，燒殺搶，猶如黃巢與獻闖。

中國好，外人想，賴有共主坐朝堂。

國無主，瓜分亡，漁人得利乘鷸蚌。

好兄弟，不鬩牆，何況背主取滅亡。

眾同學，齊奮往，造成楚材皆賢良。

文善謀，武知方，學中皆是國棟樑。

荀卿子，歌成相，此歌勸學略摹仿。

中國盛，聖教光，黃種尊貴日蕃昌。

上孝慈，下忠良，萬年有道戴吾皇。

此作品在全世界都属于公有领域，因为作者逝世已经超过100年，且作品于1931年1月1日

之前出版。

